
ՊԱՏՊԱՏՊԱՏՊԱՏԳԱԳԱԳԱԳԱՄԸՄԸՄԸՄԸ    ՍՈՒՐԲՍՈՒՐԲՍՈՒՐԲՍՈՒՐԲ    ԾՆՆԴԵԱՆԾՆՆԴԵԱՆԾՆՆԴԵԱՆԾՆՆԴԵԱՆ    ԵՒԵՒԵՒԵՒ        

(Սուրբ Էջմիածին, 6 Յունուարի 2008 թ.) 

 

‹‹ Յանուն Հօր եւ Որդւոյ եւ Հոգւոյն Սրբոյ. Ամէն ››: 

 

‹‹Եւ սրանում երեւաց Աստծու սէրը մեր 

հանդէպ. այն, որ Աստուած Իր Միածին Որդուն 

աշխարհ ուղարկեց, որպէսզի Նրանով կենդա-

նի լինենք››: 

(Ա Յովհ. Դ 9) 

 

Սիրելի հաւատացեալ ժողովուրդ, 

Սուրբ Ծննդեան եւ Աստուածյայտնութեան տիեզերանորոգ անճառելի խորհրդի 

ուրախութիւնն է վերստին համակել մեր հոգիները: Եւ մենք այսօր աշխարհի բոլոր 

կողմերում Փրկչին յուսացեալ հոգիների հետ շտապում ենք դէպի մսուր` հաւատքով 

միանալու Բեթղեհէմի խոնարհ այրում Աշխարհի Փրկչին ընծաներ մատուցող իմաս-

տուն մոգերին ու երջանիկ հովիւներին, երկրպագելու Մանկանը, տեսնելու Աստծոյ 

ողորմութեան լոյսը դէպի երկիր իջնող եւ հրեշտակների հետ փառաբանելու Աստո-

ւածորդու Սուրբ Ծնունդը. ‹‹Փառք ի բարձունս Աստուծոյ, եւ յերկիր խաղաղութիւն, ի 

մարդիկ հաճութիւն››: Որդին է Աստծոյ, Միածինը Հօր, որ իբրեւ սէր աշխարհ եկաւ: 

Անպարունակ սիրով Նա յաղթեց աշխարհին, փոխեց պատմութեան ընթացքը եւ 

Աստծուց հեռացող մարդկութեանը պարգեւեց շնորհը փրկութեան ու յաւիտենական 

կեանքի, շնորհը` դէպի Աստուած դառնալու: ‹‹Եւ սրանում երեւաց Աստծու սէրը մեր 

հանդէպ. այն, որ Աստուած Իր Միածին Որդուն աշխարհ ուղարկեց, որպէսզի Նրա-

նով կենդանի լինենք›› (Ա Յովհ. Դ 9): 

Երկու հազարամեակ աւետուում է Սուրբ Ծնունդը եւ աստուածային Յայտնութիւ-

նը Փրկչի` դէպի մարդու հոգին ճանապարհ հարթելով մարտիրոսների նահատակու-

թեամբ, սրբերի կեանքով, բիւրաւոր մարդկանց մաքուր սրտի անկեղծաւոր հաւատ-

քով, առաքինազարդ գործերով: Վկայուում է Աւետարանը կենարար յոյսի` մարդա-

սիրութեան արժէքներով նորոգելով ժողովուրդների կեանքը, ոռոգելով խաղաղու-

թեան, արդարութեան եւ իրաւունքի արահետները: Քրիստոնէական ճանաչողու-

թիւնն ու ըմբռնումները Աստծոյ ներկայութեան ապրումով ծնունդ են տուել հասա-

րակական կեանքի վերափոխման ծրագրերի, մարդու արժեւորման մտածողութեան 

ու մշակոյթի` կոչուած ծառայելու աշխարհի բարօրութեանն ու մարդկանց երջանկու-

թեանը:  

Մարդկային կեանքի անդաստանները, սակայն, միշտ չէ, որ արգասաւորւում են 

Աստծոյ ներկայութեան հաւատով: Ոսկեհունդ բարի հասկերի կողքին բարձրանում է 

նաեւ չարի որոմը: Այսօր էլ աշխարհը նման է Բեթղեհէմին, որտեղ ծնունդ առած Յի-

սուս Քրիստոսին երկրպագում են իմաստուններ ու հովիւներ` հաւատալով Նրա    

պարգեւած փրկութեան շնորհին: Բայց աշխարհը նման է նաեւ այն Բեթղեհէմին, որ 

մերժեց օթեւան տալ Փրկչին, որտեղ կան մանուկներ կոտորող իշխանատենչ հերով-

դէսներ, անմեղին երեսուն արծաթով մահուան մատնող յուդաներ, անարդարութեան 

հանդէպ ձեռքերը լուացող պիղատոսներ, նորօրեայ բազմադէմ խաչելութիւններ` 

պատերազմներ, ահաբեկչութիւններ, կեղծիքներ, կարիք եւ անօգնականութիւն: Աստ-

ծուց հեռացող այսօրինակ ընթացքներով աշխարհը միշտ պիտի զգայ խաղաղու-

թեան, արդարութեան պակասը, ազնուութեան, խոնարհութեան, գթութեան ու կա-

րեկցութեան պակասը:  

Արդարեւ, սիրելիներ, այս չէ կամքը Աստծոյ, այս չէ կոչումն աշխարհի եւ մարդու:    

Աստծոյ պարգեւը Քրիստոսով նորոգուած կեանքն է, Աստծոյ պարգեւը Քրիստոսով 

յայտնուած սէրն է, որ մեծ ու սքանչելի Սուրբ Ծնունդով Փրկիչ մեր Տիրոջ այսօր եօթ-

նարփեայ ծիածանել են բեւեռներն աշխարհի: Եվ Բեթղեհէմի խաւարացիր աստղա-

լոյսով աշխարհի տագնապներից, խարդաւանքներից ու անօրինութիւններից վեր 

յոյսն է շողում երկնահեղ սիրով մարդկանց հոգիների նորոգութեան, ‹‹յերկիր խաղա-

ղութիւն եւ ի մարդիկ հաճութիւն›› հրաւէրով նոր կեանքի կառուցման:  

Սուրբ Ծննդեան խորհրդով սիրոյ մեծագոյն պատուիրանն է, որ փոխանցուում է 

աշխարհին. ‹‹Նոր պատուիրան եմ տալիս ձեզ, որ սիրէք միմեանց,- ասում է Տէրը,- 

ինչպես Ես ձեզ սիրեցի, դուք էլ միմեանց սիրեցէք›› (Յովհ. ԺԳ 34): Չկայ աւելի մեծ ուժ 

մարդկանց, ժողովուրդների, հասարակութիւնների կեանքը վերափոխող, քան սէրը, 

որ ‹‹...չի նախանձում, չի ամբարտաւանանում, չի գոռոզանում, ... իրենը չի փնտրում, 

... չար բան չի խորհում, այլ ուրախանում է ճշմարտութեան վրայ. ամէն բանի դիմա-

նում է, ամէն բանի հաւատում է, մշտապէս յոյս է տածում›› (Ա Կորնթ. ԺԳ 4-8): Այս-

պէս պիտի ծնունդ առնի այն աշխարհը, ուր խաղաղութիւնն ու արդարութիւնն են 

թագաւորում, ուր բարին ու բարիքն են արգասաւորուում եղբայրսիրութեամբ, ժողո-

վուրդների համերաշխութեամբ, պետութիւնների գործակցութեամբ: Իրաւամբ, կեան-

քը բարեփոխելու մարդկային ջանքերը ապարդիւն չեն լինելու ճշմարիտ սիրով եւ 

աշխարհի մէջ Աստծոյ ներկայութեան հաւատով: Տիրոջ ճանապարհը միշտ նոր 

կեանքի ճանապարհն է, միշտ դէպի աւելի լաւը, դէպի կատարեալը, որ պիտի իրա-

կանանայ մարդկանց հաւատոյ գործերով, Աստծոյ ողորմութեամբ եւ օրհնութեամբ:  

Սուրբ Ծննդեան եւ Աստուածյայտնութեան ուրախարար այս օրը, սիրելի բարե-

պաշտ ժողովուրդ հայոց, գոհութիւն ենք մատուցում Տիրոջը, որ փրկութեան Իր 

շնորհն է պարզել նաեւ մեր ժողովրդին, օրհնել մեր կեանքը յոյսի, հաւատի եւ սիրոյ 

իմացութեան լոյսով եւ արարումի ոգով: Փրկչին ապաւինած, Նրա սիրոյ պատգամով 

է, որ մեր հայրերը Հայրենիքում թէ տարագրութեան մէջ կարողացել են դիմակայել 

դարերի փորձութիւններին, մաքառել սեփական ինքնութիւնն ու ժառանգութիւնը 

պահպանելու համար եւ վերստին նոր կեանք կառուցել ու շէնացրել: Աշխարհաս-

փիւռ հայ կեանքից ներս խնամք, հոգածութիւն, ջանք եւ նուիրում, սխրանք է դարձել 

միմեանց հանդէպ սիրով գործելու ոգին: Այդ ոգով այսօր Հայաստանի եւ Արցախի ա-

զատ եզերքներում, ի սփիւռս աշխարհի հոգեւոր եւ ազգային մեր կեանքի վերազար-

թօնքի հորիզոններում մեր հայրերի յոյսերն ու աղօթքները, մեր ժողովրդի հաւատքն 

են մարմին առնում` որպէս գործեր հայրենանուիրումի ու եկեղեցասիրութեան, որ-

պէս բարի արգասիքներ մեր կեանքի: Նոյն այդ ոգով պիտի շարունակենք ապրել` 

յաղթահարելու համար մեր առջեւ ծառացող հրամայականները, պաշտպանելու հա-

մար ազատութեան, արդարութեան եւ իրաւունքի, ազնուութեան ու մարդասիրու-

թեան արժէքները, որոնցով պիտի շարունակի խնամուել աստուածասէր հոգին մեր 

ժողովրդի, որոնցով պիտի զօրանայ մեր կեանքը ի Հայրենիս եւ ի Սփիւռս: Արդ, ա-

ռաջ ընթանանք ուխտաւորի աննկուն հաւատքով եւ Աստծոյ օրհնութեան ներքոյ 

միշտ գործենք սիրով միաբան ու կամքով միասնական, քանզի ճշմարիտ է ասուած, 

որ միաբանութեամբ փոքրերը մեծանում են, մինչ անմիաբանութեամբ` մեծերը փոք-

րանում:  

Յիսուս Քրիստոսի, մեր Տիրոջ եւ Փրկչի Սուրբ Ծննդեան աւետիսով ողջունում ենք 

ձեզ, սիրելի հաւատացեալներ, եւ օրհնում ենք ձեզ ամենքիդ։ Ի Քրիստոս եղբայրա-

կան սիրոյ Մեր ողջոյն ենք յղում Առաքելական մեր Սուրբ Եկեղեցու Նուիրապետա-

կան Աթոռների գահակալներին` Ն.Ս.Օ.Տ.Տ. Արամ Ա Մեծի Տանն Կիլիկիոյ Կաթողի-

կոսին, Երուսաղէմի Հայոց Պատրիարք Ամենապատիւ Տ. Թորգոմ Արքեպիսկոպոս 

Մանուկեանին, Կոստանդնուպոլսի Հայոց Պատրիարք Ամենապատիւ Տ. Մեսրոպ 

Արքեպիսկոպոս Մութա  ֆեանին եւ ուխտապահ հոգեւոր դասին։ 

Հայրապետական Մեր օրհնութիւնն ու ողջոյնն ենք բերում Հայաստանի Հանրապե-

տութեան Նախագահ Տիար Ռոբերտ Քոչարեանին, Լեռնային Ղարաբաղի Հանրապե-

տութեան Նախագահ Տիար Բակո Սահակեանին, հայոց պետական աւագանուն, Հա-

յաստանում հաւատարմագրուած դիւանագիտական առաքելութիւնների ղեկավար-

ներին ու ներկայացուցիչներին:  

Աղօթենք միասնաբար, որ Փրկչի Սուրբ Ծննդեան եւ Աստուածյայտնութեան 

խորհրդով երկնային շնորհի ու սիրոյ պարգեւները առատանան աշխարհում` հա-

մայն մարդկութեանն առաջնորդելով դէպի բաղձալի ճանապարհները բարու, արդա-

րութեան ու խաղաղութեան:  

Աղօթքով եւ Փրկչի օրհնութեան հայցով Միածնաէջ սրբազնասուրբ այս Խորանից, 

հայոց Մայր Աթոռից կրկին բերում ենք ձեզ հոգենորոգ աւետիսը Սուրբ Ծննդեան.  

